
Pisortat sullississutaasa suliakkiissutigineqarnerannik atuinermi iluaqutaasunik qulaajaalluni UPA2021-

mut naassuiaasiornissamik Naalakkersuisut peqquneqarnissaannik Inatsisartut aalajangiiffigisassaattut 

siunnersuut, assersuutigalugu eqqiaaneq, aqqusinernik aserfallatsaaliuineq, illunik aserfallataaliuineq 

utoqqarnillu paaqqinninneq. Nassuiaat misileraalluni aaqqissuussisinnaanrmut inassuteqaatinik kiisalu 

misileraalluni aaqqissuussinernik avammut suliakkiissutigineqarluarsinnaasunik nalilersuinermut 

inassuteqaatinik imaqassaaq. 

(Inatsisartunut ilaasortaq Tillie Martinussen, Suleqatigiissitsisut) 

(Siullermeerneqarnera) 

 

Siullermik Inatsisartunut ilaasortaq Tillie Martinussen matumuuna siunnersuuteqarsimaneranut 

qujaffigerusuppara.  

Demokraatit siunnersuuteqartoq isumaqatigaat, siunertaqarluaraangat iluaqutissartalimmik suliassat 

namminersortunut suliakkiissutigineqartarsinnaasut.  

Kalaallit nunaani pisortat allaffissornerat innuttat amerlassusaannut sanilliullugu silarsuarmi anginerpaat 

ilaanniippoq. Tamanaannarluunniit eqqarsalersitsisuuvoq, Demokraatinilu pisortat allaffissorneranut 

periarfissaqaraangat millisarneqarnissaanut siuttuuvugut. Tamannali kisimi pisinnaavoq pisortat 

innuttaasunut suliarinnittuussaatitaaneranut innarliinngippat.  

Piffinni assigiinngitsorpassuarni sunniuteqarluartunik akikillisaarisinnaavugut allanut 

suliakkiissutiginngikkaluarlugit. 

 

Suliassamik suliakkiissuteqarnermi ukiuni arlaninni atuuttussamik pituttuisumik 

isumaqatigiissutiliortoqartarpoq, taamaalilluni suliffeqarfik pisortanut aaliangersimasumik sullissisussaq 

tatiginartumik isumaqatigiissutiliorsinnaanngorluni, tassuunakkut assigiinngitsunut soorlu suliassanut 

isumaqtigiissutigineqarsimasunut sulinermi atortussanik pisariaqartunut aningaasaliisinnaanngorluni.  

 

Nuannaarutingaarput pisortat aningaasartuutaasussanik annertuumik misissueqqissaartalersimammata, 

pisortat ingerlatisiviini siammasissumik atugassarititaasut pitsaanerpaamik atorneqartarnersut 

erseqqissaasussanik, aammalu suliakkiisarneq pissusissamisoortumik misissuinerni ilaasalissammat. 

 

Isumaqarpugulli pisortat sullissineranni pissusissamisoortuussasoq tamatigut pisariillisaanermik 

pitsanngorsaanermillu tunngaveqartumik suliakkiissutaasunik naammassinniniarnermi suleriuseqarnissaq. 

Tamanna pisortanut, mellemlederinut sulisunullu atuuppoq.  

Nalilerparput siunnersuuteqartup kissaatigisai Naalakkersuisut suleriaasiannut ilaareertut. Taamaammallu 

siunnersuut itigartinneqarnissaanut innersuupparput.  

 


